
ABSTRAK 

 

Ponteng sekolah merupakan salah satu masalah disiplin yang semakin ketara. Kajian 

ini dijalankan  di Sekolah Kebangsaan  Kesang  Tua yang terletak di daerah Jasin, 

Melaka. Kajian ini bertujuan untuk mengenalpasti faktor yang paling dominan di 

antara lima faktor yang menyebabkan pelajar-pelajar terlibat dengan gejala ponteng 

sekolah. Faktor-faktor terdiri daripada faktor sikap murid, faktor suasana sekolah, 

faktor guru, faktor rakan sebaya dan faktor keluarga.  Seramai 30 orang pelajar 

Tahun empat, lima dan enam di sekolah berkenaan yang terlibat dalam kajian ini. 

Kajian ini merupakan kajian kuantitatif yang menggunakan rekabentuk jenis 

perbandingan sebab dan akibat( ex-post facto).  Soal selidik yang diguna pakai 

adalah soal selidik yang dibina oleh Azizi Yahya (2007) yang mempunyai nilai 

kebolehpercayaan dengan nilai alpha cronbach 0.8766.  Data yang diperoleh 

dianalisis dengan menggunakan perisian ‘Statistical Packages for the Social Science’ 

(SPSS) versi 16 dan diterangkan dalam bentuk peratusan, kekerapan dan min serta 

sisihan piawai.  Selain itu analisis inferensi iaitu Ujian t dan Anova  diguna pakai 

bagi mengenal pasti perbezaan antara faktor-faktor ponteng dengan jantina dan 

pekerjaan ibubapa. Dapatan kajian menunjukkan faktor suasana sekolah adalah 

faktor tertinggi dengan nilai min (26.63) diikuti dengan faktor guru (20.80), sikap 

pelajar (17.47), rakan sebaya (15.30) dan faktor keluarga (13.03). Selain itu terdapat 

perbezaan yang signifikan antara faktor suasana sekolah dengan jantina.    

ABSTRACT 

 

Truancy is one of the more significant discipline problems. The study was 

conducted at the Sekolah Kebangsaan Kesang Tua located in Jasin, 

Malacca. This study aims to identify the most dominant factor among the 

five factors that contributed to the students involved in the truancy 

problem. These factors consist of student attitudes, school climate factors, 

teachers, peer group and family factors. A total of 30 students from Years 

four, five and six of the schools involved in this study. This study uses 

quantitative design of causal comparative (ex post facto). The questionnaire 

used was a questionnaire which was built by John Azizi (2007) that had the 

reliability with Cronbach alpha value of 0.8766. Data were analyzed by 

using the tatistical Packages for the Social Sciences' (SPSS) version 16 and 

described in terms of percentages, frequencies and mean and standard 

deviation. Additionally inferential analysis using the t test and ANOVA 

used to identify differences between the factors of gender and job 

absenteeism with parents. The finding shows that the school environment is 

a factor with the highest mean value (26.63), followed by the teacher 

(20.80), attitude (17.47), peer group (15.30) and family factors (13.03). In 

addition there are significant differences between the school environment

 and gender  factors. 

BAB 1  

 

 

 

 

PENDAHULUAN 

 

 

 

 

1.1  Pengenalan 

 

Program-program yang melibatkan pembangunan sumber manusia dalam 

pendidikan dan latihan kemahiran di peringkat Kementerian Pelajaran Malaysia 

adalah bertujuan melahirkan tenaga kerja mahir serta separa mahir yang berkualiti. 

Program-program seperti ini dapat mengeluarkan warganegara berdisplin, 

mempunyai nilai moral tinggi dan beretika kerja yang baik.  Menurut Baharom dan 

Mohamad (2009), keterampilan sedemikian dapat memenuhi keperluan tenaga 

manusia yang kian meningkat lantas menjadi satu tanggungjawab yang perlu dipikul 

bersama. Akauntabiliti ini turut terserlah kepada warga pendidik terutama pengetua 

atau guru besar yang merupakan orang paling berpengaruh untuk memimpin amanah 

dalam melaksanakan aspirasi ini di sekolah. 

 

Ini sejajar dengan Falsafah Pendidikan Negara yang telah dirumuskan pada 

tahun 1988 di mana menyatakan: "Pendidikan di Malaysia adalah suatu usaha 

berterusan ke arah memperkembangkan lagi potensi individu secara menyeluruh dan 

bersepadu untuk mewujudkan insan yang seimbang dan harmonis dari segi intelek, 

rohani, emosi dan jasmani berdasarkan kepercayaan dan kepatuhan kepada Tuhan. 

Usaha ini adalah bagi melahirkan rakyat Malaysia yang berilmu, bertanggungjawab 

dan berkeupayaan mencapai kesejahteraan diri serta memberi sumbangan terhadap 

keharmonian dan kemakmuran masyarakat dan negara.“(Kementerian Pelajaran 

Malaysia, 1993). 

Walau bagaimanapun aspirasi ini tidak dapat dicapai seandainya matlamat 

sistem pendidikan itu tidak sampai kepada golongan sasaran utama iaitu para pelajar.  

Ini terjadi kerana masalah yang seringkali timbul iaitu ketidakhadiran murid ke 

sekolah.  Secara tidak langsung aspirasi negara untuk melahirkan modal insan yang 

terbilang mengalami kesukaran (Baharom dan Mohamad, 2009) 

 

Ponteng sekolah merupakan perlakuan yang menyalahi peraturan sekolah dan  

jika pelajar dibiarkan ponteng sekolah sehingga menjadi amalan dan tabiat, ia boleh 

membawa kesan negatif terhadap diri pelajar itu sendiri, keluarganya dan juga 

sekolah. Seterusnya perlakuan tersebut memungkinkan seseorang pelajar hilang sifat 

tanggungjawab, akan ketinggalan dalam pelajaran dan yang paling dikhuatiri mereka 

akan melibatkan diri dengan kegiatan – kegiatan negatif  (Surat Pekeliling Ikhtisas 

Bil.6/1995).  

 

Ponteng didefinisikan sebagai lari daripada tanggungjawab atau tugas tanpa 

kebenaran (Kamus Dewan, 2005: 979). Menurut Ang (2005), ponteng sekolah 

ditakrifkan sebagai tidak hadir ke sekolah tanpa kebenaran daripada Guru Besar atau 

Pengetua.  Laporan salah laku murid tahun tahun 2001-2003 untuk ”Sepuluh Salah 

laku Tertinggi Sekolah Rendah dan Menengah” menunjukkan bahawa salah laku 

ponteng sekolah menduduki tempat teratas.   

 

Menurut Abdullah (2004), secara umum ponteng sekolah ialah tidak hadir ke 

sekolah tanpa sebab yang munasabah dan di luar pengetahuan ibu bapa atau penjaga. 

Walaupun begitu ada yang tidak hadir tetapi dalam pengetahuan ibu bapa.  

Ponteng juga sering dikaitkan dengan isu yang menampilkan pelajar yang 

tidak berdisiplin dan bermoral rendah.  Ponteng sekolah adalah sejenis penyakit lama 

yang telah berakar umbi semenjak masyarakat kita mengenal alam persekolahan 

(Azizi Yahya et.al, 2009). 

Menurut Rasidah bt Omar dalam Azizi Yahya et. al (2009) pula, ponteng 

sekolah boleh ditakrifkan sebagai ketidakhadiran pelajar ke sekolah dengan sengaja 

tanpa sebarang alasan yang munasabah. Masa yang sepatutnya diisikan dengan 

menimba ilmu pengetahuan di bangku sekolah sebaliknya dihabiskan dengan 

melakukan aktiviti yang tidak bermanfaat seperti melepak di komplek membeli belah 

atau pusat rekreasi dan pusat hiburan. 

Abdullah (2005:6) dalam bukunya ”Mengurus Disiplin Pelajar” menyatakan         

mengikut perangkaan  pada tahun 1994, seramai 138,358 pelajar atau 9.82% 

daripada 1,408,672 pelajar sekolah menengah di seluruh negara dikenal pasti terlibat 

dengan pelbagai salah laku jenayah dan tabiat buruk.  Daripada jumlah itu sebanyak 

5,636 kes melibatkan kes ponteng. 

Selain itu, berdasarkan kajian Omardin Ashaari (1996:188),  terdapat 4 faktor 

besar yang mendorong  berlakunya gejala ini iaitu pelajar, sekolah, keluarga dan 

pengaruh alam persekitaran. 

Kajian Tan Chiew Ling (2004) pula menyatakan faktor-faktor yang 

mempengaruhi pelajar ponteng ialah faktor individu dan keluarga, faktor 

persekolahan dan  faktor persekitaran. 

Dapatan kajian –kajian ini menunjukkan betapa pelajar-pelajar masa kini 

semakin tersasar dari landasan  Falsafah Pendidikan Negara dan aspirasi 

Pembangunan Modal Insan yang terkandung dalam Bidang Keberhasilan 

Negara(NKRA) dalam bidang Pendidikan. 

 Lantaran itu, semua pihak perlu bekerjasama dalam membendung gejala ini 

daripada berterusan. Dalam kajian ini, pengkaji akan mengenalpasti faktor yang 

dominan yang mendorong berlakunya gejala ponteng  di kalangan pelajar. Setelah itu 

satu program penambah baikan akan dirancang dan dilaksanakan bagi membantu 

pihak sekolah. 

Bab ini akan menerangkan mengenai latar belakang kajian iaitu isu-isu 

semasa yang berkaitan, pernyataan masalah, persoalan kajian, objektif kajian, 

kepentingan kajian, dan batasan kajian. 

 

 

1.2   Latar Belakang Kajian 

 

Kemerosotan disiplin di kalangan pelajar sekolah semakin hangat 

diperkatakan oleh semua pihak samada pihak ibu bapa, pihak guru, pihak masyarakat 

dan juga pihak yang berkuasa. Salah satu kemerosotan disiplin yang semakin 

menular pada masa sekarang ialah  masalah ponteng. Laporan salah laku pelajar 

sekolah menunjukkan bahawa ponteng sekolah merupakan salahlaku yang tertinggi 

peratusan penglibatan dikalangan pelajar (Surat Pekeliling Ikhtisas Bilangan 6 

/1995).Menurut mantan Timbalan Menteri Pelajaran, Datuk Mahadzir Md. Khir 

dalam Azizi Yahya(2009), isu ponteng sekolah berada pada tahap yang kritikal dan 

dianggap sebagai langkah pertama remaja memasuki dunia penuh masalah seperti 

lepak, rokok, dadah, pecah rumah, arak dan yang paling menakutkan jenayah rogol 

dan bunuh.  

 

 Menurut mantan Timbalan Menteri Pelajaran Datuk Noh Omar pula dalam 

Sharif dan Suria(2012),  pelajar dari bandar menduduki senarai teratas pelajar paling 

ramai digantung dan dibuang sekolah. Antara faktor yang menyebabkan mereka 

mudah ponteng adalah kerana banyak tempat untuk mereka ponteng.  

  

Menurut Kamaliah Nor (2007) berdasarkan kajiannya, gejala ponteng juga 

boleh menggagalkan sistem persekolahan dan memberi kesan kepada proses 

pengajaran dan pembelajaran kerana pelajar tidak hadir ke sekolah dan tidak 

menyertai segala aktiviti yang dilakukan oleh rakan, guru dan pihak sekolah. Hal ini 

seterusnya akan menyebabkan prestasi akademik pelajar itu merosot malahan 

dikhuatiri pelajar akan terjebak dalam salah laku yang lebih serius seperti merokok, 

membuli, mencuri dan sebagainya sehingga kadangkala akan mengakibatkan 

kecederaan kepada pelajar lain. Ini secara tidak langsung telah menjejaskan imej dan 

kredibiliti sekolah sebagai pusat kecemerlangan pendidikan.  

 

 Hal ini seterusnya akan menyebabkan prestasi akademik pelajar itu merosot 

malahan dikhuatiri pelajar akan terjebak dalam salah laku yang lebih serius seperti 

merokok, membuli, mencuri dan sebagainya sehingga kadangkala akan 

mengakibatkan kecederaan kepada pelajar lain. Ini secara tidak langsung telah 

menjejaskan imej dan kredibiliti sekolah sebagai pusat kecemerlangan 

pendidikan(Kamaliah Nor, 2007).  

 

Dalam kajian yang dijalankan oleh Letchumy (2005), ponteng akan 

mendorong kepada pembentukan peribadi pelajar yang suka menipu, berpeleseran, 

penglibatan dalam pergaulan bebas dan sebagainya. Keadaan ini akan membawa 

kepada kemerosotan disiplin pelajar dan juga pelajaran mereka. Hal ini disokong 

dengan pandangan Ketua Polis Kuala Lumpur, Datuk Mustafa Abdullah, masalah 

ponteng jika tidak dibendung boleh mendorong pelajar terjebak ke kancah jenayah 

lebih serius.  

  

 Selain itu, Tan Soo Hooi (2002) , menyatakan  pelajar yang ponteng sering 

menghadapi masalah konflik kendiri di mana mereka kurang jelas dengan peranan 

diri sendiri sebagai seorang pelajar terutama yang mempunyai masalah pelajaran dan 

peribadi. Terdapat pelajar yang sukar untuk menyesuaikan diri dengan persekitaran 

di sekolah. Hal ini akan menyebabkan mereka akan lari dan keluar dari sekolah dan 

akan bergiat di dalam aktiviti-aktiviti gejala sosial.  

 

Dalam pada itu, kajian  Hamdan Bin Mis(1999) mendapati ponteng akan 

mempengaruhi sikap dan perlakuan pelajar terhadap sekolah serta mendorong kepada 

ketidakstabilan emosi mereka. Justeru, ia akan mempengaruhi pelajar untuk terlibat 

di dalam masalah – masalah disiplin yang lain juga di mana akhirnya boleh 

meruntuhkan keagungan sistem pendidikan negara kerana tidak dapat melahirkan 

generasi yang berkualiti secara berterusan. Sungguhpun pelbagai langkah telah 

diambil, tetapi masalah ini masih berterusan dan semakin bertambah.  

1.3   Pernyataan Masalah 

 

Pelbagai langkah secara berterusan telah diambil oleh pihak sekolah 

berdasarkan Surat Pekeliling Ikhtisas Bilangan. 6/1995: ”Menangani Ponteng 

Sekolah” yang bertarikh 5 September 1995 dikeluarkan oleh kementerian 

pendidikan.  Antara tindakan yang telah diambil oleh pihak sekolah ialah 

menyediakan manual prosedur ponteng sifar, makluman melalui surat amaran, 

perhimpunan ringkas harian, sesi kaunseling  dan perjumpaan dengan ibubapa atau 

penjaga murid.   

 

Kebanyakan langkah- langkah yang diambil bertujuan untuk memudahkan 

pihak sekolah mengambil tindakan  ke atas pelajar yang ponteng sekolah.  Namun 

begitu, pelajar yang mempunyai rekod ponteng masih lagi berada di tahap 

membimbangkan terutama bagi pelajar – pelajar  yang akan menduduki peperiksaan 

UPSR, PMR dan SPM. Mengapakah hal ini boleh terjadi? Apakah faktor-faktor yang 

mempengaruhi kepada masalah ponteng dalam kalangan pelajar?  Adakah ianya 

berpunca dari sikap murid , suasana sekolah, guru, rakan sebaya atau keluarga. 

 

 Daripada  rekod kehadiran pelajar menunjukkan pelajar yang mempunyai 

prestasi akademik yang rendah merupakan pelajar yang mempunyai jumlah hari 

ponteng sekolah yang tinggi.  Ini secara tidak langsung menyukarkan guru-guru, 

dalam aktiviti pengajaran dan pembelajaran dan proses membimbing kelemahan 

pelajar.  Jika keadaan ini dibiarkan berterusan, sudah pastilah prestasi akademik 

pelajar akan merosot dan mempengaruhi peratusan di dalam pencapaian akademik 

pelajar dan kesannya yang ketara dapat dilihat melalui pencapaian  peperiksaan 

awam mereka. 

 

 Lantaran itu kajian ini dijalankan untuk mencari apakah punca-punca sebenar 

yang menyebabkan berlakunya gejala ponteng ini dalam kalangan pelajar.  Apakah 

faktor yang paling dominan dan seterusnya apakah  hipotesis yang dibuat bertepatan 

dengan isu kajian ini.   

1.4 Objektif  Kajian 

 

Dalam melaksanakan kajian ini, pengkaji mengenalpasti beberapa objektif yang 

perlu dicapai iaitu : 

1.4.1  Mengenalpasti  faktor - faktor yang  menyumbang kepada gejala 

ponteng di kalangan pelajar di SK Kesang Tua. 

1.4.2  Mengenalpasti faktor yang paling dominan dalam menyumbang gejala 

ponteng di kalangan pelajar Sekolah Kebangsaan Kesang Tua. 

1.4.3 Mengenal pasti perbezaan antara faktor-faktor  ponteng dengan    

jantina dan pekerjaan ibubapa. 

 

 

1.5 Persoalan Kajian 

 

Berdasarkan pernyataan masalah kajian, pengkaji ingin mengetahui data-data seperti 

berikut : 

1.5.1  Apakah faktor – faktor  yang  menyumbang kepada gejala ponteng di 

kalangan pelajar – pelajar di SK Kesang Tua ? 

1.5.2   Apakah faktor yang paling dominan yang dilakukan oleh pelajar di        

           SK Kesang Tua? 

1.5.3 Apakah terdapat perbezaan yang signifikan  antara faktor-faktor  

ponteng dengan aspek jantina dan pekerjaan ibubapa. 

 

1.6 Kepentingan  Kajian 

 

Kajian masalah ponteng pelajar perlu juga diberi perhatian kerana kajian ini 

berkaitan dengan objektif pendidikan yang ingin  menghasilkan modal insan bagi 

generasi akan datang serta tuntutan Falsafah Pendidikan  Kebangsaan yang ingin 

melihat pelajar yang dilahirkan oleh sistem pendidikan  adalah seimbang dari segi 

intelek, emosi, rohani dan jasmani.  Dari segi amalan, maklumat yang diperoleh akan 

membantu pendidik memahami seseorang pelajar secara menyeluruh.  Perbezaan dan 

persamaan yang wujud antara pelajar juga akan memberi maklumat tambahan 

kepada pendidik terutama dalam aspek menangani masalah atau dilema diri pelajar. 

Ini sekurang-kurangnya membantu pendidik mengenal pasti latar belakang pelajar 

terlebih dahulu, sebelum memikirkan kaedah serta strategi yang lebih berkesan untuk 

melahirkan pelajar yang seimbang terutama yang melibatkan pelajar yang akan 

menduduki peperiksaan awam seperti UPSR.  

 

  

1.6.1 Unit Bimbingan dan Kaunseling SK Kesang Tua 

 

Berdasarkan hasil dapatan kajian ini, Guru Kaunseling berupaya mengenal pasti 

punca-punca gejala ponteng yang berlaku seterusnya merangka perancangan 

program dan aktiviti dalam mengurangkan kes-kes ponteng.   

 

1.6.2 Sekolah Kebangsaan Kesang Tua 

 

Kajian  ini adalah untuk mencari  faktor utama yang menjadi punca kepada 

berlakunya gejala ponteng ini  memandangkan gejala ini dikatakan bersifat sejagat.  

Bagi memperluaskan dapatan kajian, peserta yang berbeza latar belakang akan 

diambil, yang terdiri daripada pelajar Tahun 3,4 dan 5 2012 sebagai peserta kajian. 

Kepentingan kajian juga dilihat kepada aspek pertambahan kes-kes salah laku yang 

berpunca dari masalah ponteng.  Melalui dapatan kajian ini juga, akan membantu 

terutamanya pihak sekolah  memahami punca penglibatan seseorang pelajar dalam 

masalah salah laku yang bermula dari gejala ponteng.  

1.6.3 Pejabat Pelajaran Daerah  

 

Bagi Pejabat Pelajaran Daerah Jasin pula dapatan kajian ini mungkin boleh 

digunapakai di sekolah – sekolah rendah yang dikenal pasti mempunyai kes-kes 

ponteng yang tinggi. 

 

 

1.6.4 Jabatan Pelajaran Negeri  

 

Hasil kajian ini diharap dapat dimanfaatkan oleh pihak Jabatan Pelajaran Negeri  

untuk menyusun program-program dalam menangani gejala ponteng ini. Beberapa 

orang murid di  sekolah- sekolah  ponteng tegar di setiap daerah boleh digabungkan 

utuk menjalani   program pemulihan berdasarkan jantina, tempat tinggal dan sosio 

ekonomi. 

 

 

1.6.5 Kementerian Pelajaran Malaysia 

 

Kajian ini diharap dapat memberi maklum balas dan maklumat tambahan kepada 

Kementerian Pelajaran Malaysia tentang kekuatan untuk membangunkan modal 

insan yang menjadi teras kedua  dalam dasar Pelan Induk Pembangunan Pendidikan 

2006- 2010. Kini ianya termasuk pula dalam Bidang Keberhasilan Negara(NKRA). 

1.7      Skop dan Batasan  Kajian 

 

Skop dan  batasan kajian ini memfokuskan pelajar yang bersekolah di 

Sekolah Kebangsaan Kesang Tua di daerah Jasin yang dikenal pasti kerap 

menghadapi masalah pelajar ponteng.  Senarai nama pelajar telah diperoleh daripada 

rekod kehadiran dan rekod disiplin sekolah. Ini bermakna pelajar salah laku telah 

dikenal pasti pernah terlibat dengan kes ponteng. Setiap pelajar dinasihatkan mengisi 

borang soal selidik  secara jujur agar maklumat yang akan didapati mempunyai 

kesahan yang tinggi. 

 

Jumlah peserta kajian seramai 30 orang dari kalangan murid-muri Tahun 

4,5,dan 6 2013 SK Kesang Tua. Jumlah ini di harap dapat memenuhi dan menjawab 

tujuan kajian, objektif kajian dan persoalan kajian.   

 

1.8   Definisi Konsep dan Operational 

 

Dalam memberi kefahaman terhadap kajian ini, maka di bawah ini adalah beberapa 

difinisi konsep atau penakrifan istilah yang digunakan oleh penyelidik bagi 

menjelaskan sesuatu perkara agar selari dengan maksud yang hendak disampaikan 

dalam kajian ini.  Antaranya ialah :- 

1.8.1 Ponteng 

 Ponteng didefinisikan sebagai lari daripada tanggungjawab atau tugas tanpa 

kebenaran (Kamus Dewan, 2005: 979). Secara umum ponteng sekolah ialah tidak 

hadir ke sekolah tanpa sebab yang munasabah dan di luar pengetahuan ibu bapa atau 

penjaga.  Dalam kajian ini ponteng diertikan sebagai tidak hadir ke sekolah tanpa 

surat atau dokumen sokongan rasmi melebihi 25 hari semenjak awal Januari 2012 

sehingga November  2012.  

 

1.9 Rumusan 

Keberkesanan sesebuah sekolah banyak bergantung kepada tahap disiplin  

pelajarnya.  Ini bermakna disiplin pelajar akan mempengaruhi pencapaian dan juga 

imej sesebuah sekolah itu. Salah satu masalah disiplin yang bersifat sejagat ialah 

masalah ponteng sekolah dan kelas.    Lantaran itu diharap kajian ini dapat 

membantu pihak terlibat untuk melakukan penambahbaikan dalam menangani isu 

tersebut pada masa akan datang.   

juga perbezaan yang signifikan antara jantina dan faktor suasana sekolah dalam 

kalangan responden.  Semoga kajian ini menjadi perangsang kepada pihak lain untuk 

meneruskan kajian berkaitan faktor suasana sekolah dan guru.  Beberapa penemuan 

dalam kajian ini diharapkan menjadi perintis dan obor kepada penyelidik lain untuk 

melaksanakan kajian lanjutan dengan lebih mendalam dan sempurna lagi pada masa 

akan datang.  Wallahu wa’lam.  Allahu Akbar. 

